
Як дзяржаўныя, так і 
недзяржаўныя сродкі 
масавай інфармацыі 
ўдзяляюць шмат 
увагі ўвядзенню 
Еўрапейскім Саюзам 
санкцый у адносінах 
да 157 беларускіх 
службовых асоб, 
па меркаванню 
ЕС, «адказных за 
фальсіфікацыю 
прэзідэнцкіх выбараў і 
гвалтоўнае падаўленне 
пратэстаў».

Гэтым  асобам  цяпер  заба
ронены  ўезд  на  тэрыторыю 
ЕС,  і  іх  актывы  будуць  зама
рожаны.  І  тыя,  у  адносінах  да 
каго  ўведзены  гэтыя  санкцыі, 
і  журналісты  засяроджваюць 
сваю  ўвагу  на  немагчымасці 
“санкцыянаваных”  наведваць 
краіны  Еўрасаюза,  а  таксама 
наступствах  гэтага  рашэння 
ЕС. І амаль нічога не гаворыц

ца  пра  наступствы  замарож
вання актываў гэтых 157 служ
бовых асоб.

Наколькі  гэты  крок  можа 
быць адчувальным і балючым 
для тых, хто, па меркаванні ЕС, 
асабліва “вызначыўся” падчас 
мінулай  прэзідэнцкай  кам
паніі?

На  гэтыя  і  іншыя  пытанні 
“Тут  і  цяпер”  папрасіла  адка
заць  вядомага эканаміста, 
кіраўніка даследчага цэнт-
ра “Стратэгія” Леаніда Заіку.

— Леанід Фёдаравіч, у 
спісе 157 “шчасліўчыкаў” 
больш за ўсё прадстаўнікоў 
вышэйшых эшалонаў ула-
ды, сілавых структур (КДБ, 
МУС, Міністэрства абароны, 
Савет Бяспекі), судоў і пра-
куратуры, а таксама членаў 
выбарчых камісій розных 
узроўняў. Па кім з іх асаб-
ліва балюча можа ўдарыць 
замарожванне банкаўскіх 
рахункаў і да т.п.?

—  На  гэтую  тэму  правод
зілася  нямала  розных  сацы
ялагічных  даследаванняў. 
І  прадстаўнікі  выканаўчых 
камітэтаў  у  гэтым  плане  вы
глядаюць найбольш прываб
ліва.  Хоць  павінен  сказаць, 
што  і  прадстаўнікі  іншых 
дзяржаўных  органаў  у  пе
раважнай большасці даклад
на  нябедныя.  І  калі  накоплі
ваецца  нейкая  прыстойная 
“капейчына”,  то,  канешне, 
больш  зручна  захоўваць 
яе  не  ў  Беларусі.  Па  многіх 
прычынах. 

3.02.11-9.02.11 г.

НЕЎЯЗНЫ
АБАМА?

СХАВАНАЯ 
ДЫСКРЫМІНАЦЫЯ

НАШ  
АДКАЗ  
«ЧЭМБЕРЛЕНУ»

СТАР. 4

С. ВАЗНЯК 
НА ВОЛІ 

Сяргей  выглядае  схуд
нелым  і  прыгаломшаным. 
«Магу сказаць, што там было 
цяжэй, чым я чакаў і чым быў 
маральна  гатовы…  Але  я 
там не раскісаў, трымаў сябе 
ў руках», — зазначыў ён.

Перанаселеныя  камеры 
(45  чалавек  замест  двух), 
спальнае  месца  пад  ста
лом,  15хвілінны  душ  раз 
на  тыдзень,  двухразовае 
наведванне  прыбіральні  на 
дзень, вобыскі ў камеры і дэ
талёвы  асабісты  дагляд  раз 
у  тыдзень…  Такія  складнікі 
суровага побыту, які Сяргей 
дзяліў 41 дзень са сваімі са
камернікамі  —  дзяржслуж
боўцамі, бізнесменамі.

І ніводнага ліста за ўвесь 
час.

На  турэмнае  харчаван
не  ён  не  скардзіўся,  але 
прызнаўся,  што,  калі  23  дні 
былі перабоі з «перадачамі», 
голад даваў пра сябе знаць.

  «Я  ўпэўнены,  што  тры
маць у СІЗА астатніх людзей 
няма  сэнсу.  Гэта  ж  не  зла
чынцы,  гэта  толькі  падаз
роныя  ці  абвінавачаныя,  а 
не  асуджаныя.  А  ўмовы  там 
такія,  што  праз  два  месяцы 
ў  судзе  можна  прызнацца  ў 
чым хочаш — хоць у забойс
тве  Кенэдзі…»,  —  лічыць 
Сяргей Вазняк.

ПРЭС-СЛУЖБА ГА «БАЖ» 

 ПАДЗЕЯ

ЖАНЧЫНУ  
ПА-РАНЕЙШАМУ
ЭКСПЛУАТУЮЦЬ

СТАР. 5 

Заканчэнне  на  стар. 3

Цяпер банкаўскія рахункі “неуязных” службоўцаў у еўрапейскіх 
банках будуць пад асаблівай увагай

БЕЛАРУСКАЯ ГАЗЕТА

САНКЦЫІ ЕС: УСЁ Ж 
ТАКІ ЭКАНОМІКА ЁСЦЬ!

У ТРОЙЦЫ “ПРЫЗЁРАЎ”
У  інтэрв’ю бельгійскаму выданню «EUobserver» адзін з ды

пламатаў Еўрасаюза паведаміў, што пасля ўвядзення нядаўніх 
візавых санкцый Беларусь трапіла ў прыкрую тройку лідараў 
па колькасці дзяржаўных асоб, якім забаронены ўезд на Захад. 
Апярэджваюць Беларусь толькі М’янма і Зімбабвэ.

М’янма — бясспрэчны лідар па колькасці чыноўнікаў, суп
раць якіх ужыты візавыя санкцыі: у «чорным спісе» больш за 
400  прозвішчаў.  Не  маюць  пропуску  ў  аб’яднаную  Еўропу  і 
каля 200 зімбабвійскіх прадстаўнікоў улады.

Але  ўсё  бліжэй  да  іх  падбіраюцца  беларусы:  калі  дагэтуль 
візавыя санкцыі дзейнічалі сама больш у адносінах да чатырох 
дзясяткаў чалавек, то днямі гэтая колькасць павялічылася ў ча
тыры разы — да 157.

 ДАРЭЧЫ

Сябра праўлення ГА 
«БАЖ» Сяргей Вазняк, 
выпушчаны з СІЗА КДБ 
пад падпіску аб нявыез-
дзе, у панядзелак завітаў 
у офіс арганізацыі, дзе 
яго цёпла павіталі калегі 
і сябры.

СЯРГЕЙ НІКАЛЮК, ПАЛІТОЛАГ: 

“ЗНІЗІЦЦА ІНВЕСТЫЦЫЙНАЯ АКТЫЎНАСЦЬ ЗАХОДНІХ 
ІНВЕСТАРАЎ”.

— Паўплывае, канечне. Наша ўлада, як бы мы да яе ні ставілі
ся,  не  ў  беспаветранай  прасторы  вісіць.  У  яе  ёсць  вобраз  бу
дучыні? Ёсць. Ён які? Дасягнуць еўрапейскага ўзроўню жыцця. 
Пра гэта нам пастаянна кажуць з самай высокай трыбуны. А як 
жа можна дасягнуць еўрапейскага ўзроўню жыцця без дапамо
гі Захаду? Нядаўна я прагледзеў усе чатыры выступленні пана 
Лукашэнкі на Усебеларускіх народных сходах, шукаў у іх слова 
“інавацыі”. Дык вось, у 1996м годзе нуль згадак, у 2001м — тры, 
у 2006м сем згадак, і летась — дванаццаць. Высвятляецца, што 
мы жыць без інавацый не можам. А як жа тут без заходніх тэх
налогій?

Таму, насамрэч, усё гэта вельмі сур’ёзна ўплывае. І справа не 
толькі ў тым, што эканамічныя санкцыі як быццам не ўвялі, а аб
межавалі ўезд. Трэба разумець, што калі на вышэйшым узроўні 
ў  Еўропе  прымаюцца  такія  рашэнні,  то  аўтаматычна  падаецца 
сігнал канкрэтным інвестарам. А канкрэтныя інвестары — гэта 
прыватнікі. Адпаведна, увядзенне санкцый, няхай і палітычных, 
адаб’ецца  на  іх  інвестыцыйнай  актыўнасці  ў  Беларусі.  Дарэчы, 
мы па ўзроўні прыцягнення прамых замежных  інвестыцый за
ўсёды знаходзімся ў хвасце, адстаём ад усіх суседзяў.

АНДРЭЙ ФЁДАРАЎ, ПАЛІТОЛАГ: 

“АФІЦЫЙНАМУ МІНСКУ ПРЫЙДЗЕЦЦА АДГУКАЦЦА НА 
ЗАКЛІКІ ЕЎРОПЫ”.

— З гэтых санкцый можна зрабіць выснову аб тым, што эка
намічнай  кампаненты  там  няма.  А  гэта  тое,  што  больш  за  ўсё 
засмучала беларускае кіраўніцтва. Аднак еўрапейцы не выклю
чылі  магчымасць  распаўсюдзіць  санкцыі  таксама  і  на  пэўныя 
эканамічныя сферы. З іншага боку, калі Беларусь застаецца сам
насам з Расіяй, якая, як бачым, пачынае на нас моцна ціснуць, 
я не выключаю такога, што афіцыйны Мінск зноў пачне шукаць 
кантакты  з  Еўрасаюзам.  І  тады  яму  давядзецца  ісці  на  нейкія 
крокі насустрач і адгукацца на тыя заклікі, што яму зараз робіць 
Еўрасаюз.

БАРЫС, МЕНЕДЖАР (МАГІЛЁЎ): 

“ГЭТА, ХУТЧЭЙ, ПАДТРЫМКА ЎЛАД, А НЕ САНКЦЫІ”.
— Такія санкцыі даюць нашым уладам зразумець, што іх курс 

не вельмі прыемны, за яго вельмі сорамна, але ім, па вялікім ра
хунку,  няма  пра  што  непакоіцца.  І  тое,  што  яны  сёння  робяць, 

можна  працягваць.  Трымаць  уладу  зубамі  да  апошняга,  а  ўсе 
справы, якія ў нас робяцца, — гэта ўнутраныя справы Беларусі, 
і Еўропе яны да аднаго месца. Галоўнае — парадак і стабільнас
ць.  І  калі  стабільнасць  ёсць,  то  ўсё  астатняе  можна  дараваць. 
Такія  сімвалічныя  санкцыі  павінны  толькі  супакоіць  улады.  На 
такія  санкцыі  ўплывае  ўсееўрапейская  карупцыя,  бо  нехта  тут 
казіно  будуе,  нехта  памперсы  прадае.  На  іх  уплывае  дурная 
еўрапейская  паліткарэктнасць,  гэта  значыць  клопат  аб  “про
стых людзях”. Такім чынам Еўропа салідарызавалася з усім, што 
тут  адбываецца.  А  якая  цудоўная  фармулёўка  гэтых  санкцый! 
Што яны патрабуюць тут змяніць? Ды нічога. Адпусціць палітвяз
няў. Няма спіса, і наогул ніякай канкрэтыкі. Не прагучала нават 
кансалідаванай  пазіцыі  аб  непрызнанні  вынікаў  прэзідэнцкіх 
выбараў. І таму мае спачуванні тым, хто вельмі разлічваў на тое, 
што Еўропа нам дапаможа.

ЛАРЫСА ШЧЫРАКОВА, СТАРШЫНЯ ГРАМАДСКАЙ  
АРГАНІЗАЦЫІ “ТАЛАКА” (ГОМЕЛЬ): 

“ГЭТА НЕ САНКЦЫІ”.
—  Я  вельмі  расчараваная  такімі  сімвалічнымі  санкцыямі. 

Як чалавек, які займаецца грамадскапалітычнай дзейнасцю  і 
незалежнай  журналістыкай  і  якога  рэальна  пераследуюць,  я 
чакала жорсткіх эканамічных санкцый. На маю думку, гэтая ла
годная забарона вандраваць па Еўропе абсалютна не паўплы
вае на нашу сітуацыю. Я вельмі расчараваная і лічу гэта здра
дай з боку еўрапейцаў. Калі кажуць, што эканамічныя санкцыі 
ўдарылі б па народзе, мы, ведаючы, што гэта прыспешыць ка
нец рэжыму, маглі б трохі патрываць. Колькі было гаварыльні 
вакол  гэтага,  колькі  было  прапаноў  —  і  “забаніць”  чэмпіянат 
свету па хакеі, і шмат яшчэ чаго!.. А ў выніку вярнуліся да санк
цый 2006 года, толькі з пашыраным спісам. Гэта плявок у наш 
твар.

А санкцыі ж насамрэч маглі б рэальна паўплываць на рэжым.

ЯРАСЛАЎ БЕРНІКОВІЧ,  
ГРАМАДСКІ АКТЫВІСТ (ГЛЫБОКАЕ): 

“ПА МЕНШАЙ МЕРЫ, МЯСЦОВЫМ УЛАДАМ НІ ХОЛАДНА, 
НІ ГОРАЧА”.

—  Такія  санкцыі  ніякім  чынам  не  паўплываюць  на  ўлады, 
асабліва на мясцовыя. Каб гэты спіс неўязных быў не сто семд
зесят чалавек, а сем тысяч, то гэта быў бы моцны крок. А так…

Санкцыі,  якія  асобныя  дзяржавы  або  група  дзяржаў  увод
зяць у адносінах да Беларусі, звычайна маюць зваротны эфект 
для тых, хто  ініцыіраваў  іх увядзенне. Такую думку карэспан
дэнту  БелТА  выказаў  старшыня  Пастаяннай  камісіі  Палаты 
прадстаўнікоў  па  заканадаўстве  і  судоваправавых  пытаннях 
Мікалай Самасейка.

Каменціруючы  ўвядзенне  санкцый  з  боку  Еўрасаюза  ў  ад
носінах  да  Беларусі,  дэпутат  падкрэсліў,  што  з  такімі  рашэн
нямі  рэспубліцы  даводзіцца  сутыкацца  ўжо  не  першы  раз. 
«Верагодна, яны яшчэ так і не ўсвядомілі бесперспектыўнасць 
і  неэфектыўнасць  такой  палітыкі,  бо  практыка  ўжо  даказала, 
што звычайна санкцыі маюць адваротны эфект», — адзначыў 
Мікалай Самасейка.

 АФІЦЫЙНА

ЦІ ПАЎПЛЫВАЮЦЬ САНКЦЫІ ЕС  
НА НАШЫ ЎЛАДЫ?

 Паехаць  у краіны  ЕС  пасля  выбараў  змогуць  далёка  не  ўсе, 
хто  забяспечваў  іх  вынік

Заканчэнне.   
Пачатак  на  стар. 1

— Ну адшукалі тую “ка-
пейчыну” адпаведныя орга-
ны ў краінах Еўрасаюза, ну 
“замарозілі”. І што з таго? 
Калісьці ж, пэўна, і размаро-
зяць... Мне падаецца, такой 
логікай зараз кіруюцца тыя 
асобы, у адносінах да якіх 
зараз уведзены санкцыі.

— Я б так не сказаў. Можна 
ж  і  надаць  публічнасці  спісам 
тых  службоўцаў,  чые  актывы 
будуць  знойдзены.  І  вось  тут, 
запэўніваю  вас,  могуць  зда
рыцца вельмі цікавыя сюрпры
зы — і для беларускага электа
рату, і асабліва для Аляксандра 
Рыгоравіча  Лукашэнкі.  Трэба 
ўлічваць  тое,  што  афіцыйныя 
заробкі  розных  дзяржаўных 
чыноў  у  нас  не  такія  высокія, 
каб  заводзіць  сабе  рахункі  за 
мяжой.  Дый  цяпер  ледзь  не 

кожная камандзіроўка за мяжу 
любога  чыноўніка  санкцыяну
ецца і адсочваецца. З усімі вы
нікамі адсюль.

— Але такім чынам ска-
соўваецца святы прын-
цып банкаўскай тайны… 
Прычым дзе — у Еўропе!

—  А  ён  і  скасоўваецца  ў 
выключных выпадках. Калі гро
шы,  напрыклад,  могуць  мець 
дачыненне  да  нейкіх  незакон
ных  аперацый  і  мерапрыемс
тваў.  Ці,  напрыклад,  у  нашым 
выпадку. І вось тут можа атры
мацца  наступная  “загагуліна”, 
калі гаварыць словамі першага 
расійскага  прэзідэнта  Барыса 

Ельцына.  Адшукаюць  недзе  ў 
Галандыі,  якая  вельмі  ахвотна 
купляе  нашы  нафтапрадукты, 
дапусцім,  300  тысяч  долараў 
пэўнага  чыноўніка.  Да  яго  мо
гуць прыйсці людзі з адпавед
ных  службаў  нашага  патэнцы
яльнага  праціўніка  і  сказаць: 
“Альбо ты пачынаеш працава
ць на нас, альбо мы трубім на 
ўвесь свет аб тваіх грошах вось 
на гэтым банкаўскім рахунку”. 

Як вы думаеце, які варыянт 
выбера той чыноўнік?

Адразу скажу, што сітуацыя 
чыста  гіпатэтычная,  але,  па
гадзіцеся,  цалкам  верагодная 
ўжо ў недалёкай будучыні. 

Ёсць  яшчэ  адзін  момант: 
грошы,  і  не  малыя,  што  на
лежаць  вельмі  сур’ёзным, 
уплывовым  людзям  і,  цалкам 
верагодна,  ляжаць  на  пэўных 
рахунках  у  Еўропе.  Я  мяркую, 
гэтых  людзей  больш  нервуе  і 
бянтэжыць  не  тая  акалічнас
ць,  што  яны  цяпер  не  змогу
ць  паехаць  у  Еўропу,  а  сама 
магчымасць замарожвання на 
няпэўны тэрмін гэтых грошай. 
Як і магчымасць абнародаван
ня самога факта знаходжання 
такіх  актываў  на  еўрапейскіх 
рахунках.

ВІКТАР АЛЯШКЕВІЧ
Працяг  тэмы  на  стар. 2, 4.

САНКЦЫІ ЕС: УСЁ Ж ТАКІ 
ЭКАНОМІКА ЁСЦЬ!

Прэзідэнт РФ Дзмітрый 
Мядзведзеў даручыў 
расійскаму МЗС улічваць 
у сваёй пазіцыі думку 
праваабаронцаў аб 
падзеях у Беларусі пасля 
прэзідэнцкіх выбараў.

«Магу  вам  сказаць  прама 
і  хачу,  каб  усе  нашы  беларус
кія  сябры,  у  шырокім  сэнсе 
гэтага  слова,  ведалі  пра  маю 
пазіцыю:  мяне  таксама  здзіў
ляе  тое,  што  там  адбылося.  І 
я  даў  даручэнне,  каб  на  тыя 
аргументы,  якія  вы  прыводзі
це  ў  сваім  звароце,  звярнула 
ўвагу  Міністэрства  замежных 
спраў  пры  выпрацоўцы  ды
пламатычнай  пазіцыі  Расійс
кай  Федэрацыі  ў  цэлым»,  — 
заявіў Мядзведзеў 1 лютага на 
пасяджэнні Савета па развіцці 
грамадзянскай  супольнасці  і 
правах  чалавека,  поўная  стэ
награфічная справаздача яко
га  апублікавана  ў  сераду  на 
сайце Крамля.

Пры  гэтым  расійскі  прэзі
дэнт  адзначыў,  што  яго  вы
казванні па гэтай тэме маглі б 
быць  «менш  дыпламатычны
мі», калі б ён з самага пачатку 

не  паабяцаў,  што  поўная  стэ
награма  пасяджэння  будзе 
апублікавана на сайце кіраўні
ка дзяржавы. 

«Вы  ўсё  ж  не  забывайце, 
што  вы  —  праваабаронцы,  а 
я  —  кіраўнік  дзяржавы»,  — 
дадаў ён, звяртаючыся да чле
наў савета.

Наконт  погляду  на  развіц
цё  палітычнага  жыцця  ў  Бе

ларусі  Дзмітрый  Мядзведзеў 
прапанаваў  грамадскім  дзея
чам звярнуцца да яго блога.

«Усе  астатнія  рэчы  камен
таваць  не  буду,  прапаноўваю 
звярнуцца  да  першакрыніцы 
—  майго  блога.  Я,  здаецца, 
вельмі  адкрыта  выказаўся  там 
па  цэлым  шэрагу  момантаў, 
звязаных з тым, як развіваецца 
палітычнае  жыццё  ў  Беларусі. 

Хачу вам сказаць, што пасля вы
бараў я свае пазіцыі не змяніў», 
— падкрэсліў Мядзведзеў.

Гэтую  рэакцыю  расійскага 
прэзідэнта выклікалі словы ад
наго  з  удзельнікаў  пасяджэн
ня.  Ён  перадаў  Мядзведзеву 
справаздачу  праваабаронцаў 
аб  сітуацыі  ў  Беларусі,  выка
заўшы  занепакоенасць  усяго 
савета  «адсутнасцю  колькі
небудзь  выразнай  рэакцыі 
расійскага  ўрада  на  падзеі  ў 
Беларусі».

2  лютага  кіраўнік  МЗС  РФ 
Сяргей  Лаўроў  заявіў,  што 
Расія  не  падтрымлівае  санк
цыі,  уведзеныя  Еўрасаюзам 
і  ЗША  супраць  кіраўніцтва  і 
чыноўнікаў  Беларусі,  аднак 
масавыя арышты пасля выба
раў  з’яўляюцца  непрымаль
нымі. «Тое, што адбылося пас
ля  завяршэння  галасавання, 
з’яўляецца  непрымальным.  І 
Расія  выказалася  выразна  не 
толькі таму, што былі затрыма
ны нашы грамадзяне, а і таму, 
што  ў  цэлым  хваля  арыштаў 
не  можа  не  выклікаць  адпа
ведных  эмоцый»,  —  сказаў 
Лаўроў.

Ён  выказаў  надзею,  што 
беларускія  ўлады  апера
тыўна  адрэагуюць  на  патра
баванне  Захаду  вызваліць 
арыштаваных  кандыдатаў 
у  прэзідэнты,  журналістаў  і 
праваабаронцаў,  а  таксама 
забяспечыць  абарону  правоў 
чалавека і палітычных свабод.

АЛЯКСЕЙ АРЭШКА, 
БЕЛАПАН

МЯДЗВЕДЗЕЎ ПАДТРЫМАЕ  
НАШЫХ ПРАВААБАРОНЦАЎ

 Да высноў беларускіх праваабаронцаў прыслухоўваецца… 
расійскі прэзідэнт

Парадоксы жыцця

ЕС замахваўся “на рубель”. 
Найвышэйшае  брусельскае 
кіраўніцтва  патрабавала  не
адкладнага  вызвалення  бела
рускіх палітвязняў і спынення 
рэпрэсій.  Еўракамісары  Штэ
фан  Фюле  і  Кэтрын  Эштан  за
яўлялі, што ў афіцыйнага Мін
ску засталіся ці то лічаныя дні, 
ці  то  нават  гадзіны  для  таго, 
каб  выправіць  становішча, 
інакш...

Беларускія  ўлады  трохі  за
нерваваліся.  Іх  спробы  пагу
ляць  на  супярэчнасцях  паміж 
чальцамі  Еўрасаюза  гэтым 
разам не мелі аніякага выніку. 
Таму  напярэдадні  31  студзе
ня,  калі  кабінет  міністраў  ЕС 
мусіў  прымаць  рашэнне  па 
Беларусі,  са  следчага  ізалята
ра КДБ вызвалілі некалькіх за
ложнікаў. Пад хатні арышт пе
равялі  нават  дзвюх  знакавых 
асоб: журналістку Ірыну Халіп, 
чый трохгадовы сын аказаўся 
ў  цэнтры  грамадскай  ўвагі,  і 
былога  кандыдата  ў  прэзідэ
нты  Уладзіміра  Някляева,  які 
быў  збіты  “ахоўнікамі  парад
ку” яшчэ да пачатку падзей на 
“плошчы”.

Як  заўважае  “Наша  ніва”, 
лукашэнкаўцы  асабліва  хва

ляваліся  наконт  магчымых 
захадаў  супраць  нафтахіміч
ных  прадпрыемстваў.  85% 
беларускіх  нафтапрадуктаў 
прадаецца ў краіны Еўрасаю
за.  Уяўляеце  сабе,  што  было 
б,  калі  б  ляснула  галоўная 
крыніца  валютных  прыбыт
каў?!

Але “інакш” атрымалася на 
“капейку”.  Еўрасаюз  вярнуў
ся  да  ранейшых  візавых  сан
кцый,  хіба  што  пашырыўшы 
спіс  тых,  каму  забаронена 
наведваць  краіны  ЕС.  Іншыя 
прапановы  Еўрапарламента 
— эканамічныя абмежаванні, 
прыпыненне  ўдзелу  Беларусі 
ва  “Усходнім  партнёрстве”, 
“дамоклаў меч” над чэмпіяна
там  свету  па  хакеі,  які  мусіць 
прайсці ў Мінску ў 2014 годзе, 
—  засталіся  незапатрабава
нымі.

Інакш  вырашылі  Злучаныя 
Штаты  Амерыкі.  Да  апошняга 
часу  адміністрацыя  Барака 
Абамы ўдзяляла значна менш 
увагі падзеям у Беларусі, чым 
яе папярэднікі. Аднак 19 снеж
ня  стаўленне  Вашынгтона  да 
Мінска змянілася.

Акрамя  візавых  санкцый, 
ЗША  забаранілі  амерыканс
кім  прадпрыемствам  мець 
бізнес  з  “Белнафтахімам”  і 
падкантрольнымі  яму  струк
турамі.  З  аднаго  боку,  аб’ём 
паставак  нашых  нафтапра
дуктаў  у  Злучаныя  Штаты  не 
надта  вялікі,  але  менавіта 
пасля  таго,  як  Дзярждэп  у 
2007  годзе  ўжыў  аналагіч
ныя  санкцыі,  праз  нейкі  час 
зрушыліся  з  месца  справы 
Аляксандра  Казуліна  ды  ін
шых  палітвязняў,  якія  ўрэш
це былі вызвалены.

Рэакцыя  беларускіх  улад 
на  рашэнні,  прынятыя  31 
снежня,  нічым  не  здзівіла. 
Міністэрства  замежных  спраў 
абяцае  адэкватныя  крокі  ў 
адказ  —  верагодна,  Бараку 
Абаме  будзе  забаронена  на
ведваць  нашу  краіну,  а  яго 
рахункі  ў  “Беларусбанку”  бу
дуць  арыштаваны.  Старшыня 
Цэнтрвыбаркама  Лідзія  Яр
мошына  ў  размове  з  Радыё 
Свабода  назвала  пералік  тых, 
супраць  каго  ўжыты  візавыя 
санкцыі,  “расстрэльнымі  спі
самі”.  Але  неафіцыйна  бела
рускія  чыноўнікі  досыць  спа
койна адрэагавалі на тое, што 
адбылося,  бо  не  здарылася 
горшага.  А  да  візавых  санк
цый  у  Мінску,  сапраўды,  ужо 
прызвычаіліся.

Цяпер  паўстае  пытанне 
“Што далей?”. Бакі зрабілі тыя 
дэбютныя крокі, якія былі цал
кам  прадказальныя.  Цяпер 
партыя  пераходзіць  у  іншую 
стадыю, дзе магчымы варыян
ты.

Ясна,  што  Аляксандр  Лука
шэнка бліжэйшымі днямі асуд
зіць  захады  Захаду.  Пытанне 
толькі  ў  тым,  зроблена  гэта 
будзе  ў  нервоваістэрычным 
выглядзе ці, наадварот, у пад
крэслена  спакойным:  маўляў, 
сабака брэша, караван ідзе.

Аднак, акрамя ўласна санк
цый, ёсць яшчэ адна праблема 
для  Лукашэнкі  —  ён  страціў 
магчымасць  палохаць  Мас
кву  сваім  дрэйфам  на  Захад. 
Праз  гэта  пазіцыі  беларуска
га  кіраўніцтва  ў  перамовах  з 
Расіяй моцна аслаблі, і тая ўжо 
карыстаецца гэтым.

Таму  афіцыйны  Мінск  буд
зе  спрабаваць  нейкім  чынам 
палепшыць  адносіны  з  ЕС.  І 
тут ужо ад Еўрасаюза залежы
ць,  наколькі  трывала  і  прын
цыпова  ён  будзе  адстойваць 
агучаныя  пазіцыі,  і,  адпавед
на, калі палітвязні будуць вы
звалены.

ВАЛЯНЦІН СЫЧ

Краіны Еўрасаюза, Канада і 
ЗША пастанавілі выдзеліць у 
бліжэйшыя гады на патрэбы 
беларускай апазіцыі і куль-
туры 87 мільёнаў еўра (120 
мільёнаў долараў). Пра гэта 
на донарскай канферэнцыі ў 
Варшаве паведаміў міністр 
замежных спраў Польшчы 
Радаслаў Сікорскі.

«Спадзяюся,  беларускія 

ўлады  прызнаюць  і  заўважа
ць, што Еўропа не застанецца 
бяздзейнай  і  што  на  дрэнныя 
паводзіны  будзе  дадзены  ад
паведны  адказ»,  —  заявіў  Сі
корскі.

На  канферэнцыі  таксама 
выступаў  камісар  Еўрасаюза 
па пытаннях пашырэння Штэ
фан  Фюле,  які  паведаміў,  што 
дапамога  Еўрапейскай  камісіі 

беларускай  грамадзянскай 
супольнасці,  у  тым  ліку  неза
лежным  СМІ,  павялічыцца  ў 
чатыры разы — да 15,6 мільё
на еўра з цяперашніх чатырох 
мільёнаў.  Варта  адзначыць, 
што  цяпер  Еўракамісія  пад
трымлівае  толькі  тэлеканал 
«Белсат»  і  «Еўрарадыё».  СМІ 
ўнутры  Беларусі  ніякай  дапа
могі не маюць.

Мэтай  міжнароднай  кан
ферэнцыі  донараў  «Салідар
ныя з Беларуссю» было ствары
ць адмысловы фонд падтрымкі 
дэмакратыі ў Беларусі, донара
мі  якога  былі  б  усе  зацікаўле
ныя краіны, прычым не толькі 
Еўрасаюза.  У  канферэнцыі 
бралі ўдзел прадстаўнікі чаты
рох дзясяткаў краін.

NN.BY

87 МЛН. ЕЎРА НА ПАДТРЫМКУ АПАЗІЦЫІ 

АБАМЕ ЗАБАРОНЯЦЬ  
НАВЕДВАЦЬ БЕЛАРУСЬ?
Еўрасаюз і ЗША ўвялі 
санкцыі супраць 
кіраўніцтва Беларусі. 
Калі першы абмежаваўся 
візавымі забаронамі, то 
“дзядзька Сэм” наогул 
забараніў амерыканскім 
прадпрыемствам мець 
справу з “Белнафтахімам”.

Абама,  пэўна,  хутка  перастане  ўсміхацца  з-за  таго,  што 
яму  могуць  забараніць  уезд  у  Беларусь

Гендарнае пытанне

Прысутнасць 30 працэнтаў 
жанчын у Палаце прад-
стаўнікоў ніяк не паўплывала 
на вырашэнне праблем 
жаночай сацыяльнай групы. 
Парламент Беларусі, у тым 
ліку і жанчыны-дэпута-
ты, ігнаруе прапановы 
аб супрацоўніцтве з 
незалежнымі няўрада-
вымі арганізацыямі, а 
таксама не адгукаецца на 
праблемы, што хвалююць 
жанчын.

Пра  гэта  ў  Жэневе  на 
пасяджэнні  Камітэта  па 
канвенцыі  аб  ліквідацыі 
ўсіх форм дыскрымінацыі 
ў  адносінах  да  жанчын 
гаварыла  сустаршыня 
грамадскага  аб'яднання 
“Жаночы  незалежны  дэ
макратычны  рух”  Люд-
міла Пеціна.  Яна  разам  з 
праваабаронцай  Аленай 
Танкачовай  рабіла  аль
тэрнатыўную справаздачу 
пра  становішча  беларус
кіх  жанчын.  Афіцыйную 
дэлегацыю з беларускага боку 
ўзначальвала  міністр  працы  і 
сацыяльнай  абароны  Мары-
яна Шчоткіна,  якая  стаіць на 
чале  Нацыянальнай  рады  па 
гендарнай палітыцы.

СХАВАНАЯ  
ДЫСКРЫМІНАЦЫЯ

“У  Беларусі  прысутнічае 
схаваная  дыскрымінацыя, 
—  адзначае  Людміла  Пеціна 
ў  сваёй  жэнеўскай  справаз
дачы.  —  Раней  на  высокіх 
кіраўнічых пасадах было каля 
9  працэнтаў  жанчын,  а  сёння 
—  менш  за  2.  Ні  адукацыя,  ні 
досвед, ні ўзровень кваліфіка
цыі  не  дазваляюць  жанчыне 
займаць высокія пазіцыі. Жан
чыны займаюць пасады сярэд
няга  ўзроўню  —  звычайна  да 
начальніка ўпраўленняў.

На  рынку  працы  жанчыны 
пры справе складаюць 52 пра
цэнты.

Наяўнасць у сям'і мужчыны 
не  з’яўляецца  гарантыяй  даб
рабыту сям'і. І я заўсёды кажу, 
што эканамічная бяспека сям'і 
ў  большай  ступені  залежыць 
ад жанчыны. А прыбытак сям'і 
складаецца  з  заробкаў  і  муж
чыны, і жанчыны.

На  рынку  працы  дагэтуль 
існуюць  стэрэатыпы,  звяза
ныя  з  тым,  што  мужчыну  трэ
ба  плаціць,  а  жанчыне  можна 

недаплачваць.  У  нас  яшчэ  з 
савецкіх часоў узаконена сха
ваная эксплуатацыя. У феміні
заваных  сферах  —  культура, 
адукацыя — стаўкі вельмі ніз
кія.  І,  каб  зарабіць  на  базавы 
ўзровень,  трэба  працаваць 
на  паўтарыдзве  стаўкі.  Гэта 
шырока  распаўсюджаная  і 
звыклая практыка. Але і Мініс
тэрства аховы здароўя, і Міна
дукацыі  даюць  статыстыку  па 
зарплаце з агульнага прыбыт
ку. Гэта ёсць эксплуатацыя.

Мужчынарознарабочы 
менш чым на мільён не разліч
вае, дый яму і не прапаноўваю
ць. А жанчынеспецыялісту, для 
таго каб зарабіць мільён, трэба 
працаваць  на  паўтары  стаўкі.  І 
такія  правілы  існуюць  усюды. 
Самае цікавае, што грамадства 
да  гэтага  абыякавае,  людзі  не 
ўспрымаюць  гэта  як  сацыяль
ную несправядлівасць”.

ШЧОТКІНА КАЗАЛА ПРА 
БУДУЧЫНЮ

Па меркаванні Пецінай, афі
цыйная справаздача была ма
лаінфарматыўнай  і  не  адлюс
троўвала  праблем  беларускіх 
жанчын.

“Прадстаўнікі  афіцыйнай 
дэлегацыі  больш  казалі  пра 

будучыню”,  —  заўважае 
яна.

Пры  гэтым  Алена  Тан
качова  адзначае,  што 
Марыяна  Шчоткіна  была 
“якасным спікерам”.

“Яна  дэманстравала 
добрую дасведчанасць па 
ўсіх аспектах справаздачы 
і  была  ў  стане  падтрымлі
ваць  дыскусію  практычна 
па  ўсіх  пытаннях,  —  кажа 
Алена.  —  Пару  разоў  яна 
нават прызнала, што Бела
русь  сапраўды  мае  нека
торыя праблемы па тых ці 
іншых пытаннях”.

Між  іншым,  Алена  Тан
качова  звярнула  ўвагу 
CEDAW  на  падзеі,  што  ад
быліся ў Мінску 19 снежня, 
а  таксама  на  ўмовы  ўтры
мання жанчын у СІЗА КДБ.

“Аднак  прамых  і  ін
фарматыўных  адказаў  з 

афіцыйнага  боку  мы  не  атры
малі”, — кажа Алена.

ЗАКОНА ПА ПРАДУХІЛЕН-
НІ ХАТНЯГА ГВАЛТУ НЕ 
БУДЗЕ?

Паводле  слоў  Людмілы 
Пецінай,  прадстаўнікі  ўлады 
нібыта  пагаджаюцца  з  тым, 
што ў Беларусі існуе праблема 
гвалту ў адносінах да жанчын. 
Аднак  пры  гэтым  дзяржава 
амаль нічога не робіць для яе 
вырашэння.

“Нашы  даследаванні  свед
чаць  аб  тым,  што  амаль  75 
працэнтаў  беларускіх  жан
чын  сутыкаюцца  з  гвалтам  і 
каля  30  працэнтаў  хоць  раз  у 
жыцці  сутыкаліся  з  фізічным 
гвалтам”, — адзначае Людміла 
Пеціна.

Але ў Беларусі дагэтуль не 
прыняты  закон  па  прадухі
ленні  хатняга  гвалту.  Нават 
нягледзячы  на  тое,  што  мела 
месца  адпаведная  міжнарод
ная рэкамендацыя.

“Напрыканцы  лістапада 
мінулага года Марыяна Шчот
кіна  збірала  Нацыянальную 
раду  па  гендарнай  палітыцы, 
на  якой  прагучала,  што  нам 
быццам бы не патрэбен закон 
аб  хатнім  гвалце,  бо  досыць 
агульных  норм,  і  ўсё  ўжо  і 
без  гэтага  закона  распісана 

па  Крымінальным  кодэксе  і 
іншых  заканадаўчых  актах, 
—  гаворыць  Людміла  Пеціна. 
—  Непрыняцце  закона  маты
вуюць яшчэ  і тым, што давяд
зецца  ўносіць  змены  амаль 
ва  ўсю  існуючую  прававую 
базу,  а  ніхто  гэтым  дзеля  ін
тарэсаў  жанчыны  займацца 
не  збіраецца.  Праўда,  падчас 
свайго выступлення ў Жэневе 
Шчоткіна адзначыла, што калі 
з  боку  камітэта  будзе  такая 
рэкамендацыя, то наш урад яе 
разгледзіць.  Хоць  9  гадоў  на
зад  такая  рэкамендацыя  ўжо 
была. Хтосьці з экспертаў так і 
сказаў: у вас ёсць праблема,  і 
быў час, каб яе вырашыць.

Мы  ў  сваім  выступе  ад
значылі,  што  ў  Беларусі  няма 
дзейсных  крызісных  цэнтраў, 
куды  маглі  б  звярнуцца  жан
чыны, якія церпяць ад гвалту. 
Праўда,  прадстаўнік  МЗС  за
явіў,  што  ў  нас  дзейнічаюць 
156  тэрытарыяльных  цэнт
раў  па  аказанні  сацыяльнай 
дапамогі  насельніцтву,  і  пры 
некаторых з  іх былі створаны 
крызісныя  аддзелы,  у  якія  за 
год звярнуліся 50 чалавек. На 
мой  погляд,  гэта  вельмі  мала, 
улічваючы  маштабы  прабле
мы.  А  не  звяртаюцца  жанчы
ны  ў  згаданыя  аддзелы  таму, 
што наша заканадаўства пакі
дае  бяскарным  гвалт  у  сям'і. 
Гвалтаўніка  могуць  пакараць 
штрафам, які ляжа на сямейны 
бюджэт.  Натуральна,  жанчы
ны не ідуць у міліцыю. Адным 
словам,  праблема  хатняга 
гвалту  ў  Беларусі  не  знікае  і 
нават мае латэнтны характар”.

МАРЫНА МІТ

ЖАНЧЫНУ Ў НАС  
ЭКСПЛУАТУЮЦЬ І ЦЯПЕР 

Урады  ўсіх  краін  —  чле
наў  ААН,  якія  ратыфікавалі 
Жаночую канвенцыю, абавя
заны  кожныя  чатыры  гады 
прадстаўляць  у  Камітэт  па 
канвенцыі  аб  ліквідацыі  ўсіх 
форм  дыскрымінацыі  ў  ад
носінах  да  жанчын  (CEDAW) 
свае  справаздачы.  Апошні 
раз  урад  Беларусі  трымаў 
справаздачу ў ААН пра выка
нанне  Жаночай  канвенцыі  ў 
студзені 2004 года. Днямі Бе
ларусь прадставіла ў Жэневе 
сёмы перыядычны даклад.

 ДАВЕДКА “ТІЦ”

Гэта толькі падаецца, 
што ў нас жанчын шануюць 
на  ўсіх  узроўнях

ПАПЯРЭДНІК
Папярэднікам  Эдзі  Шапіры 

быў нараджэнец Харкава Зэеў 
БенАр’е, які займаў гэтую па
саду з 2005 па 2008 год. Дыпла
мат  выказваў  непадробную 
зацікаўленасць  беларускай 
культурай і гісторыяй. На імп
рэзах,  якія  збіралі  ўвесь  цвет 
беларускай творчай інтэліген
цыі, ён прамаўляў пабеларус
ку. Больш за тое, БенАр’е стаў 
першым  перакладчыкам  двух 
апавяданняў Васіля Быкава на 
іўрыт, а таксама спрыяў рэалі
зацыі шэрагу знакавых літара
турных  праектаў.  Праўда,  як 
казалі дасведчаныя людзі, эка
намічнымі  пытаннямі  пасол
літаратар не вельмі цікавіўся.

Эксперты  называлі  Бен
Ар’е  найлепшай  кандыдату
рай на ролю пасла беларускай 
культуры на Святой зямлі. Ад
нак мінулай вясной дыпламат, 
які  стаў  саветнікам  міністра 
замежных  спраў  Авігдора  Лі
бермана,  быў  адпраўлены  ў 
адпачынак  праз  вялікі  скан
дал. Высветлілася, што, працу
ючы ў Мінску, ён выдаваў кан
фідэнцыяльную  інфармацыю 
аб  расследаванні  фінансавых 
махінацый свайго шэфа.

Сам  Ліберман  пачынаючы 
з  1995  года  быў  у  Беларусі, 
прынамсі,  пяць  разоў  у  роз
ных  якасцях.  Менавіта  ён  у 
2004м  паспрыяў  аднаўленню 
ў Мінску дзейнасці ізраільскай 
амбасады, закрытай за год да 
таго. Неаднаразова выказвалі
ся  здагадкі,  што  ў  Лібермана 
ў  Беларусі  могуць  быць  свае 
фінансавыя інтарэсы.

СТАЎКА НА ТУРЫЗМ
47гадовы  Эдзі  Шапіра 

прыбыў у Беларусь у студзені 
2009га. Дагэтуль нараджэнец 
Кішынёва  працаваў  у  дыпла
матычных  прадстаўніцтвах  ва 

Украіне,  Узбекістане,  Тайлан
дзе  і Расіі, зарэкамендаваўшы 
сябе спецам у эканоміцы.

Як  распавёў  “ТіЦ”  адзін  з 
прадстаўнікоў  беларускага 
літаратурнага  цэха,  Шапіра 
адразу  адрынуў  усе  культур
ныя  праекты  з  незалежнымі 
беларускімі  творцамі,  скан
цэнтраваўшыся  выключна  на 
эканамічных  кантактах  з  афі
цыйным  бокам.  Ягонай  “фіш
кай” стаў турызм. 

Яшчэ  ў  ліпені  2009  года, 
падчас візіту ў Беларусь мініс
тра  турызму  Ізраіля  Стаса 
Місежнікава,  было  падпіса
на  двухбаковае  пагадненне 
ў  сферы  турызму.  У  жніўні 
таго ж года два аўтарытэтныя 
ізраільскія эксперты правялі ў 
Беларусі семінары для нашых 
адмыслоўцаў  у  сферы  сель
скага турызму.

Цягам  двух  мінулых  га
доў  Шапіра  агучваў  жаданне 
ізраільскага  боку,  як  найхут
чэй  увесці  бязвізавы  рэжым 
з  Беларуссю.  Падставай  для 
гэтага стаў паспяховы расійскі 
досвед,  пасля  чаго  турыстыч
ны  рынак  паміж  краінамі  па
шырыўся ў разы. Аднак, як сц
вярджаюць  дыпламатычныя 
крыніцы,  працэс  па  адмене 
візавага  рэжыму  тармозіцца 
менавіта беларускім бокам. Да 
ведама:  віза  ў  Ізраіль  каштуе 
беларусам  каля  20  даляраў, 
ізраільцянам  у  Беларусь  —  у 
пяць разоў болей.

Як  вынік,  штогод  Беларусь 
наведваюць  усяго  10  тысяч 
ізраільцян.  У  Польшчы  гэты 

паказчык большы ў тры разы, 
а ў Літве і Грузіі — у пяць!

АКТЫЎНАСЦЬ, ЯКОЙ  
ДАГЭТУЛЬ НЕ БЫЛО

Галоўны інструмент узаемад
зеяння паміж краінамі — двух
баковая  камісія  па  гандлёва
эканамічным  супрацоўніцтве, 
якая  ўпершыню  сабралася  ў 
Іерусаліме ў 2009 годзе. Яе дру
гое пасяджэнне запланавана на 
другі квартал 2011 года.

Памер бягучых 
інвестыцый 

ізраільскіх кампаній у 
жывёлагадоўлю Беларусі 
складае 100 млн долараў. 

Двойчы  пабываў  у  Ізраілі  ў 
статусе  міністра  сельскай  гас
падаркі  цёзка  ізраільскага  ды
пламата  па  прозвішчы  Сямён 
Шапіра. Літаральна два месяцы 
назад следам за ізраільскімі экс
пертамі ў сферы жывёлагадоўлі 
і  вытворчасці  малака  Мінск 
наведаў  міністр  сельскай  гас
падаркі  Ізраіля  Шалом  Сімхон. 
Памер  бягучых  інвестыцый 
ізраільскіх  кампаній  у  жывёла
гадоўлю  Беларусі  складае  100 
млн  долараў.Такой  актыўнасці 
ў  двухбаковых  стасунках  яшчэ 
не было. 

Эксперты  адзначаюць,  што 
гэта ўжо адбілася на росце та
вараабароту  паміж  краінамі, 
які набліжаецца да 70 млн до
лараў.  Але  галоўнае  —  патэн

цыйныя інвестыцыі і перадавы 
ізраільскі  досвед  у  галінах  ту
рызму  і жывёлагадоўлі, сферы 
інфармацыйных  тэхналогій, 
якія  могуць  прыйсці  ў  Бела
русь.  Натуральна,  пры  ўмове, 
што ў самой Беларусі не буду
ць ствараць перашкоды і зама
руджваць працэс, як адбываец
ца з візавым пытаннем.

ПРАТЭСТ ПАДЧАС  
“БАЗАРА”

Запомніўся  Эдзі  Шапіра  і 
палітычным  пратэстам.  Пасля 
таго,  як  арганізатары  леташ
няга  “Славянскага  базара”  ў 
апошні  момант  адмянілі  вы
ступ зорнага ізраільскага спе
вака Гарэля Скаата, амбасадар 
у  знак  пратэсту  адмовіўся 
прысутнічаць  на  цырымоніі 
адкрыцця  фэсту.  Адпаведны 
зварот  быў  накіраваны  стар
шыні  Віцебскага  аблвыканка
ма Аляксандру Косінцу.

Ізраільскія  дыпкрыніцы, 
якія  назвалі  адмену  выступу 
“палітычным  рашэннем”,  да
пусцілі, што з'яўленне спевака 
ў  жывой  тэлетрансляцыі  на 
ўвесь  свет  магло  сапсаваць 
адносіны Беларусі з арабскімі 
краінамі.  Як  было  насамрэч, 
невядома.  Аднак  абвяржэнні, 
што прагучалі ад прадстаўніка 
Міністэрства  культуры  Бела
русі, былі непераканаўчымі.

Дадамо,  што  адсутнасць 
цікавасці  да  літаратуры  Шапі
ра  кампенсаваў  канцэртамі  ў 
Беларусі  ізраільскага  балета, 
фолкавых  і  класічных  выка
наўцаў.  Асаблівую  ўвагу  ён 
удзяліў  гістарычнаму  пытан
ню. Гэтак, у Беларусі адбыліся 
маштабныя  выставы  "Віза  на 
жыццё. Дыпламаты, якія рата
валі  габрэяў"  і  "Гонар  нацыі. 
Знакамітыя габрэі — выхадцы 
з  Беларусі".  Ці  не  ўпершыню 
група  беларускіх  праведні
каў  свету  (людзі,  якія  падчас 
нямецкай  акупацыі  ратавалі 
габрэяў) наведала Ізраіль.

У хуткім часе мы даведаемся 
імя новага амбасадара Ізраіля ў 
Беларусі. А Эдзі Шапіра працяг
не  дыпламатычныю  кар’еру  ў 
суседняй Расіі — ачоліць навас
творанае  Генконсульства  Ізраі
ля ў СанктПецярбургу.

ЮРЫ ВАЛОЖЫНСКІ

НА АДНАГО ШАПІРУ  
Ў БЕЛАРУСІ ПАМЕНШАЕ

У сярэдзіне лютага Бе-
ларусь пакіне пасол 
Ізраіля Эдзі Шапіра, які 
ачоліць навастворанае 
Генконсульства ў Санкт-
Пецярбургу. За два гады 
амбасадарства Шапіры ў 
Мінску адбыўся прарыў 
у адносінах паміж Бела-
руссю і Ізраілем. Тое, у 
чым праяўлялася гэтае 
збліжэнне, аналізуе карэс-
пандэнт “Тут і цяпер”.

Ужо былы пасол Ізраіля ў Беларусі Эдзі Шапіра запомніцца на-
шым  суайчыннікам

З жыцця рэгіёнаў

Магілёўскі аблвыканкам 
на пачатку года заклапа-
ціўся карупцыяй і іншымі 
праявамі злоўжыванняў 
у сферы эканомікі з боку 
кіраўнікоў прадпрыемс-
тваў, устаноў і арганіза-
цый. 

РОСТ – 25 ПРАЦЭНТАЎ
Летась асноўныя паказчыкі 

карупцыйных праяў выраслі ў 
вобласці  прыкладна  на  чвэр
ць. Праваахоўныя органы вы
крылі  ажно  422  злачынствы, 
што  падпадаюць  пад  азна
чэнне  карупцыйных.  Крымі
нальныя  прэтэнзіі  ў  сувязі  з 
гэтым  былі  прад’яўлены  245 
службовым  асобам  рознага 
ўзроўню.  У  іх  ліку  апынулася 
106  дырэктараў,  старшыняў 
і  кіраўнікоў;  61  гаспадарчы 
намеснік, 9 прадстаўнікоў ула
ды і яшчэ нейкія 4 загадкавыя 
асобы,  якія  ў  адной  з  мясцо
вых  публікацый  з  семінара 
былі  названы  як  “людзі,  што 
займалі  адказнае  становішча 
ў кулуарах (!) улады”.

Абласныя  змагары  з  ка
рупцыяй  выявілі  за  мінулы 
год  усе  найбольш  характэр
ныя  праявы  гэтай  заганнай 
дзяржаўнай  хваробы.  У  пе
раліку  злачынстваў  —  служ
бовыя карыслівыя падлогі да
кументаў,  крадзяжы  шляхам 
злоўжывання  службовымі 
паўнамоцтвамі, банальныя ха
бары (праўда, не ў банальных 
памерах)  і  банальныя  ж  грэ
баванні  з  боку  асобных  прад
стаўнікоў  дырэктарату  такімі 
“перажыткамі  камунізму”,  як 
чалавечая мараль і сціпласць. 

Вось  толькі  адзін  прыклад, 
які  ілюструе  гэтае  грэбаван
не.  Дырэктар  домабудаўніча
га  філіяла  ў  Шклове  прадаў 
уласную  “Аўдзі  А6”  свайму  ж 
прадпрыемству  (па  дагавор
ной  цане,  што  на  практыцы 
азначала  значнае  завышэнне 
кошту аўто) і працягваў карыс
тацца  родненькай  машынай, 
але ўжо як службовай, ці, гаво
рачы простай мовай, задарма. 
Праўда, калі злачынства было 
выкрыта,  зламыснік  вярнуў 
прадпрыемству  ўрон  і  атры
маў найменшы з магчымых па 
законе  тэрмінаў  зняволення 
— 2 гады. 

ПАКАЯННЕ ЗА СВАБОДУ
Дарэчы,  звяртае  на  сябе 

ўвагу  тое,  што  ў  “карупцый
най сітуацыі” ўсё часцей пры
мяняецца  (з  самага  высокага 
дазволу,  зразумела)  прыём,  з 
дапамогай  якога  можна  паз
бегнуць  пакарання.  Гэта  па
каянне  (магчыма,  з  клятвай 
служыць  яшчэ  больш  старан
на, як да гэтага) пры адначасо

вым вяртанні скрадзенага.
Вось  вам  другі  аналагічны 

выпадак  у  тым  жа  Шклове. 
Дырэктар  тамтэйшага  камбі
кормавага  завода  разам  з  га
лоўным  інжынерам  актыўна 
перавыконвалі  ўсе  вытвор
чыя  планы,  але,  як  устанавіла 
следства,  выключна  на  па
перы.  Затое  рэальнымі  былі 
прэміі,  заробкі  і  адлічэнні  ў 
розныя  фонды  прадпрыемс
тва  ў  якасці  заахвочвання  за 

добрую  працу.  У  выніку  агу
лам  начальнікі  нанеслі  род
наму  прадпрыемству  ўрон 
амаль у 400 млн рублёў. 

На  семінары  быў  абвеш
чаны  і  такі  факт:  35  адсоткаў 
крымінальных  злачынстваў 
прыпадае  на  чынавенства 
(тыя,  што  “з  кулуараў”,  ідуць 
асобным  радком).  Найбольш 
распаўсюджаны  карупцыйныя 
праявы  ў  сферы  будаўніцтва, 
прамысловасці  і  сельскай  гас
падаркі.  Наступнае  месца  зай
мае сфера адукацыі. Аднак гэта 
не  значыць,  што  ў  іншых  сфе
рах, хоць яны і не былі названы 
на  семінары,  карупцыі  няма. 
Такую  шчырую  заяву  зрабіў 
перад  удзельнікамі  мерапры
емства  прадстаўнік  абласной 
пракуратуры Валерый Калін. 

Па  яго  словах,  калі  ў  асоб
ных  раёнах  ці  ў  іншых  аргані
зацыях  і  сферах  не  выяўлены 
факты  карупцыі  —  вяртаюся 
да жарту наконт тых, хто яшчэ 
на  волі,  —  то  гэта  не  азначае, 
што іх там няма, а азначае толь
кі тое, што адпаведныя органы 
тут “недапрацоўваюць” (?!).

ВІКТАР ВОЙТ

Актывіста грамадзянскай 
кампаніі «Гавары праўду» з 
Асіповічаў Ігара Сімбірова 
дапыталі ва ўпраўленні 
папярэдніх расследаванняў 
мінскай міліцыі. Туды ён 
паехаў з уласнай ініцыятывы, 
каб высветліць, як вядуцца 
пошукі гітары, нэтбука і 
асабістых дакументаў. 

Іх  забралі  20  снежня  невя
домыя  людзі  з  кватэры,  якую 
актывіст  здымаў  у  Мінску.  У 
гэты  час  «гаварыпраўдавец» 
сядзеў у жодзінскім ізалятары 

часовага  ўтрымання.  Пасля 
вызвалення  ён  напісаў  заяву 
ў міліцыю аб знікненні рэчаў.

Пра  намер  наведаць  мілі
цыю  Ігар  Сімбіроў  паведаміў 
за тыдзень да прыезду.

Сімбіроў: «Мне сказалі, што 
пытанне  з  маімі  рэчамі  выра
шаецца,  можна  пад’язджаць. 
Я меркаваў, што сёння хаця б 
гітару мне аддадуць. Яна дужа 
дарагая.  Атрымалася,  што  за
мест  гітары  мяне  дапытвалі 
дзве  з  паловай  гадзіны.  Паў

гадзіны  я  адмаўляўся  падпіс
ваць  паперу  аб  неабнарода
ванні тайны следства. Урэшце 
мне  давялося  яе  падпісаць. 
Мяне  дапытвалі  як  сведку  па 
крымінальнай  справе  аб  ма
савых  беспарадках  19—20 
снежня.  Новага  я  нічога  не 
сказаў.  Паведаміў  ім,  як  мяне 
затрымлівалі,  як  я  чатыры 
гадзіны  бараніў  офіс  Някляе
ва.  На  большасць  пытанняў  я 
адмовіўся  адказваць.  Што  да 
гітары,  камп’ютара  і  дакумен

таў, то мне сказалі, што яны ў 
КДБ. Праверка па іх яшчэ пра
водзіцца».

Ігар  Сімбіроў  быў  сярод 
абаронцаў  машыны  з  гукаўз
мацняльнай  апаратурай.  Ён 
сведка збіцця Уладзіміра Няк
ляева.  Затрымалі  яго  амапаў
цы ў офісе грамадзянскай кам
паніі  «Гавары  праўду»  ў  ноч  з 
19 на 20 снежня. У Жодзіне ён 
адсядзеў  15  сутак  адміністра
цыйнага арышту.

РАДЫЁ СВАБОДА

ПАЕХАЎ ПА ГІТАРУ, А ТРАПІЎ НА ДОПЫТ 

СЕМІНАРАМ — ПА КАРУПЦЫІ!

Каментарый праваабаронцы Яўгена Аляксеева:
— Інфармацыя  і галоснасць у пытаннях змагання з каруп

цыяй, безумоўна, важная рэч. Аднак, на маю думку, інфармава
ць на семінарах ці на  іншых “палітднях” трэба, як гаворыцца, 
шырокія масы. Тады гэта дасць плён. А калі на такія семінары 
збіраць  саміх  дырэктараў  і  іншых  рэальных  (патэнцыяльных, 
безумоўна)  носьбітаў  заганнай  антыдзяржаўнай  бацылы  ка
рупцыі, то плёну будзе мала. А вось у выніку такіх “антыкаруп
цыйных семінараў” яны дакладна даведваюцца пра рэальную 
ў  нас  магчымасць  пазбегнуць  пакарання  “высокім  указам”. 
Дэталі  такіх  указаў,  як  правіла,  не  падаюцца.  Таму  невядома, 
ці  сапраўды  вярнуў  той  карупцыянер  усё,  што  накраў  і  ці  не 
памілавалі  яго  за  іншыя  “заслугі”  —  за  асабістую  адданасць, 
напрыклад... Магілёўшчына ведае і такія факты.

 КАМПЕТЭНТНА

Як перамагчы карупцыю, кожны разумее па-свойму

Алеся Атрошчанкава 
пачалі знаёміць з 
матэрыяламі справы 
аб удзеле ў масавых 
беспарадках 19 снежня. 
Насту Палажанку пакінулі 
ў турме КДБ. Аляксандра 
Фядуту зноў дапыталі.

З  Алесем  Атрошчанкавым, 
былым  прэсавым  сакратаром 
Андрэя Саннікава, сустрэўся ў 
«амерыканцы» адвакат Вадзім 
Мушынскі. Паводле слоў адва
ката,  Алеся  пачалі  знаёміць 
з  яго  крымінальнай  справай. 
Жонка вязня Дар’я Атрошчан
кава  не  выключае,  што  цягам 
месяца  справу  мужа  могуць 
перадаць у суд:

«Яму  інкрымінуюць  293 
артыкул,  частка  2  —  удзел  у 
масавых  беспарадках.  Віна
ватым  сябе  ён  не  прызнае, 
ніякіх  лістоў  да  Лукашэнкі  з 
прызнаннямі не пісаў».

Паводле  артыкула,  які 
выстаўлены  актывісту,  яму 
пагражае ад 3 да 8 гадоў зня
волення.  Днямі  арганізацыя 
«Міжнародная  амністыя» 
прызнала  сябра  БАЖа  Алеся 
Атрошчанкава  вязнем  сум
лення.

2  лютага  суд  Цэнтральнага 
раёна Мінска не задаволіў ха
дайніцтва адваката Кацярыны 
Пятровіч адносна змены меры 
стрымання  для  Насты  Пала
жанкі.  Актывістка  «Маладога 
фронту»  застаецца  адзінай 
жанчынай  сярод  фігурантаў 
справы аб масавых беспарад
ках,  якую  трымаюць  пад  вар

тай у турме КДБ.
Па словах бацькі актывісткі 

Уладзіміра Палажанкі, 3 люта
га,  магчыма,  адбудуцца  след
чыя  дзеянні  з  удзелам  Насты 
і адвакат зможа яе пабачыць.

Днём раней адбыўся чарго
вы допыт Аляксандра Фядуты, 
вядомага палітолага  і давера
най  асобы  Уладзіміра  Някля
ева.  Жонка  Фядуты  Марына 
паведаміла  са  спасылкай  на 
адваката:

«Нічога новага няма. Выгля
дае схуднелым, сумным. Шука
юць, чым бы яго пакараць. Усё 
зразумела».

Паводле  звестак,  28  студ
зеня  ў  Аляксандра  Фядуты 
і  Уладзіміра  Някляева  была 
вочная стаўка.

Пра  здароўе  У.  Някляева, 
які  з  29  студзеня  знаходзіцца 
пад  хатнім  арыштам,  вядома, 
што  ён  прымае  лекі,  знешне 

пачуваецца  нармальна. 
Дакладна  сказаць  пра  стан 
здароўя Някляева ягоная жон
ка Вольга не можа, бо да мужа 
не пускаюць дактароў:

«Хто ж скажа дакладна, калі 
да  яго  нікога  не  пускаюць? 
Увогуле нікога ў дом не пуска
юць.  Будзем  пісаць  заяву,  каб 
пусцілі  для  агляду  свайго,  ве
дамаснага доктара, калі нель
га звычайнага».

Жонка  экскандыдата  ў 
прэзідэнты  Алеся  Міхалевіча 

Мілана распавяла «Свабодзе»:
«Ад  Алеся  лістоў  няма, 

адвакат Алег Агееў спрабаваў 
учора пайсці да яго на размо
ву, але марна. Увесь дзень пра
быў  у  чарзе,  стаяў  першым, 
але не пусцілі».

З  29  снежня  не  сустракаў
ся  з  адвакатам  Мікалай  Стат
кевіч.  «Планую  пайсці  да  яго 
заўтра, 3 лютага», — паведамі
ла адвакат Таццяна Станкевіч.

У справе 19 снежня, павод
ле слоў праваабаронцы Насты 
Лойкі, ужо фігуруюць 53 чала
векі. 53м стаў актывіст штаба 
Саннікава Зміцер Дрозд, якога 
затрымалі  1  лютага  і  пакуль 
трымаюць  у  ізалятары  на  Ак
рэсціна.

Сёння ж стала вядома, што 
аднаго  з  фігурантаў  справы, 
Мікіту  Ліхавіда,  з  Жодзінскага 
ізалятара  перавялі  ў  ізалятар 
на  Валадарскага.  Пра  гэта  па
ведаміла  маці  вязня  Алена 
Ліхавід:

«Ён  ужо  на  Валадарскага. 
Напісаў,  што  пераезд  быў 
вельмі  цяжкі,  што  ў  камеры 
вельмі  холадна.  Таму  сёння 
мы    перадалі  яму  цёплыя 
рэчы.  І,  пэўна,  заўтра  ці  ў 
пятніцу  да  яго  пойдзе  адва
кат».

SVABODA.ORG

Праваабарончаму цэнтру “Вясна” на 3 лютага вядомы про
звішчы 38 абвінавачаных па справе аб масавых беспарадках, з 
іх 29  утрымліваюцца пад вартай, 2  пад хатнім арыштам пад 
аховай, 7 – пад падпіскай аб нявыездзе. Яшчэ 15 чалавек зна
ходзяцца ў статусе падазраваных, з іх 4 – пад вартай, 9  пад 
падпіскай аб нявыездзе, 2 – знаходзяцца паза межамі краіны. 

Колькасць  падазраваных  і  абвінавачаных  павялічваецца,  і 
дадзеныя звесткі дапаўняюцца. 

ВЯЗНЯЎ «АМЕРЫКАНКІ» ПАЧАЛІ 
ЗНАЁМІЦЬ СА СПРАВАЙ

Пратэст  у  нас  можа  давесці  да  турмы


